
        
            
                
            
        

    
	МОЛЛА БА ШҮҮГЧИД

	 

	“Улсын Хэвлэлийн Газар” Улаанбаатар хотноо 1983 онд эрхлэн хэвлүүлсэн МОЛЛА НАСРЕДДИНИЙ ХОШИН ШОГ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өмнөх үг

	 

	Богино хэмжээний сургамжийн өгүүллэг, хошин яриа, үлгэр домгийг нэр нь үл мэдэгдэх уран үгийн мастерууд амьдралын олон талыг ажиглан туурвиж, тэр бүтээл нь ам дамжин яригдсаар улам нэмэгдэн засагдаж эцсийн эцэст олон түмний хамтын жинхэнэ бүтээл болдог нь аль ч ард түмэнд нийтлэг зүйл билээ.

	Ард түмний аман зохиолын нэгэн хэлбэр болох хошин шог яриа нь болсон хэрэг явдлыг хүүрнэхдээ ихэвчлэн олон түмний дунд нэрд гарсан түүхэн домогт хүнтэй холбон яригддагаараа онцлогтой. Манайд бадарчны тухай хошин шог ихэд дэлгэрсэн байдаг.

	Турк, Газрын Дундад тэнгис, Кавказын орнууд болон Румын, Сербт, Хожа буюу Молла Насреддиний тухай хошин шогийг мэдэхгүй хүнгүй бөгөөд тэр ч бүү хэл Азийн орнууд Энэтхэг, Баруун Европын орнуудад Хожа Насреддиний хошин шогийн хувилбарууд яригдаж байдгийг судлаачид магадалсан нь бий.

	Молла буюу Хожа Насреддинийг түүхэн хүн байсан эсэх, ямар үед амьдарч байсан, чухам аль улсын харьяат болох, хэн түүний тухай хошин шогийн анхны цувралыг зохиосон, хаана анх гарсан зэрэг нь одоо болтол нарийн магадлагдаагүй байгаа юм байна.

	Турк, Персүүд түүнийг өөрийн хүн гэж үздэг бөгөөд Азарбайжаны судлаачид Насреддиний анхны дүрийг XIII зуунд амьдарч байсан эрдэмтэн Хажи Нассирэддин Туситай холбож үздэг. Ихэнх хошин шогт нь доголон Төмөр болон түүний ойр орчныхныг уран үг, ухаалаг аргаараа давсан тухай гардаг учир ийн үзэх үндэстэй юм.

	Энэ удаа бид, Молла Насреддиний хошин шогийг Зөвлөлт Азарбайжаны Шинжлэх Ухааны Академиас хэвлүүлсэн эхээс нь орчуулан уншигч олондоо толилуулж байна.

	 


МОЛЛАГИЙН НАЧИН ШОНХОР

	 

	Нэг орой Молла тариалангийн талбайгаас гэртээ харьж явжээ. Тэгтэл гудамжинд хоёр хүүхэд зодолдож байна гэнэ. Яваад очтол нэг хэрээ булаацалдан «минийх, минийх» гэлцэн бие бие рүүгээ хялалзаж байжээ. Молла хэрээг өрөвдөн: 

	— Юу болоо вэ? Юунд та нар булаалдана вэ? гэхэд хүүхдүүдийн нэг нь:

	— Би энэ хэрээг үүрэндээ нисэн ирэхийг хараад үүнд хэлсэн юм. Тэгээд бас нуруугаа тавьж өгөн мөрлүүлж байгаад үүрэнд нь хүргэсэн. Гэтэл энэ «миний хэрээ» гээд байна гэж хариулав. Нөгөө хүү нь:

	— Мэдээжийн энэ минийх. Хэрэв чадах байсан л бол өөрөө бариад авах нь яасан юм бэ гэв.

	Молла, хүүхдүүд хэрээг хариугүй тас татах гэж байгааг хараад тэд нарт мөнгө өгөөд:

	— Хөөрхий амьтныг надад өгчих. Хүссэн зүгтээ нисэг. Харин та нар энэ мөнгөөр халва1 авч идээрэй гэв.

	Хүүхдүүд ч мөнгийг аван баярлалдан гүйж одоход Молла хэрээг суллан тавилаа.

	Хэрээ нисэн явснаа ойролцоо идээшилж яваа нэг одсын нуруун дээр суув. Молла түүнийг хараад:

	— Сүрхий хэрээ байна! Юм барьдаг шувуу шиг юм гээч. Тийм том олзыг хээвнэг барьж байгааг нь харж байна уу? гэв.

	Тэгээд Молла сэмхэн гэтэж очоод хэрээг барин авч, начин шонхор мэт гар дээрээ суулган, үхрийг хөтлөөд гэртээ харьжээ. 

	Үхрийн эзэн бүрий тасарсан хойно одсоо сурагласаар яваад эцэст нь Моллагийнд ирж үхрээ нэхэхэд нь Молла:

	— Тэр яагаад чинийх байдаг билээ? Манай өвөг дээдэс шонхроор ан ав хийдэг байсан. Энэ одос бол миний ангийн олз. Би өөрийн шувууг тавихад тэр энэ үнээг барьсан юм гэлээ.

	Ингээд тэд удаан маргалдсаны эцэст шүүхэд очих болжээ. Шүүх Моллаг дуудан:

	— Чи яагаад энэ хүнд үнээг нь өгөхгүй байна? гэхэд Молла:

	— Ноён шүүгч гуай аз болоход энд хэн ч алга. Нүүр нүүрээрээ л ярьцгаая. Та миний ярихыг сонс. Энэ үнээний сүүнээс сар тутам арван пүү тос цохиж болно. Хэрэв үүнээс тавыг нь танд өгч байх юм бол хуулийн номын ёсоор миний хэрээг шонхор болгон, үнээг ангийн олз болгож чадах уу? гэжээ. Шүүгч:

	— Явж тосоо бэлтгэ гэв.

	Молла ч явав. Хэд хоногийн дараа шүүгч үнээний эзэн Молла хоёрыг дуудлаа: Тэр элдэв хууль дүрэм дурдан үнээ Моллагийнх байх ёстой гэв.

	Өдөр хоног өнгөрсөөр сар болохын хэрд шүүгч Моллагаас тосоо нэхэж хүн явуулжээ. Молла жижигхэн домбоо үнээний шээсээр дүүргэж дээр нь хоёр хуруу хэрийн тос царцаагаад шүүгчид аваачиж өгөв. Шүүгч:

	— Молла! Дараа сард тосоо авч ирэхээ мартав гэж сануулахад Молла:

	— Сар тутам ийм тос нэг домбыг авч ирж байх болно гэв.

	Моллаг явмагц шүүгч домбыг онгойлгон, тосыг хуруугаараа өлгөн амталж, гурав дахь удаагаа нэг хачин эвгүй амт байгааг мэдэрлээ. Тэгээд хуруугаа улам сайн дүрээд авбал шээсээр дүүргэсэн болохыг мэдлээ.

	Шүүгч хилэгнэн уурлаж, Моллагийн араас дор нь элч илгээв. Моллаг ирэхээр:

	— Чи намайг байтлаа малын шээсээр тэжээх гээ юу? гэхэд нь:

	— Нэгдүгээрт, эрхэм шүүгч таныг би шээсээр тэжээгээгүй. Харин та өөрөө л түүнийг амталсан. Хоёрдугаарт, та өөрөө хэрээг шонхор, үнээг ан болохыг хуулиар тогтоож байх үедээ л түүнийг амсаж эхэлсэн шүү дээ гэсэн гэнэ.

	 

	 


АЛДАГДСАН ҮНЭЭ

	 

	Молла нэг удаа үнээгээ алджээ. Хөөрхий амьтан гудамжаар ийш тийш гүйж явахдаа:

	— Үнээ минь шүүгчтэй л битгий тааралдаасай! Үнээ минь шүүгчтэй л битгий тааралдаасай! гэж хоолой мэдэн бархирч явжээ. Хүмүүс:

	— Молла чи шүүгчээс юундаа тэгж айгаа вэ? Чиний үнээ түүнтэй дайралдлаа гээд юу болох юм? гэхэд Молла:

	Та нар ч юм мэдэх болоогүй байна даа. Та нар юу ч мэдэхгүй, харин би хуулийг бол сайн мэднэ. Хэрэв үнээ минь шүүгчийн гарт орвол хууль дүрмийн дагуу идэж л орхино. Хэрэв би заргалдвал дээрээс нь нэмэр болгон надад торгууль тавина гэжээ.

	 

	 


МОЛЛА ГЭРЧ БОЛСОН НЬ

	 

	Молла залуудаа юм юмаар их гачигдаж явдаг байжээ. Хэзээ ямагт, заримдаа бүр талхны ч мөнгөгүй явна. Нэг ийм өдөр, нэгэн танихгүй хүн түүн дээр ирээд: 

	— Би нэг хүнийг надад зуун пүү буудай өгөх ёстой гэж гүжирдсэн. Чи шүүгч дээр очиж гэрчлэгч бол. Шанд нь би чамд арван зоос өгөмз гэхэд Молла:

	— Үгүй ээ, ах минь! Зуун пүү буудайнд арван зоос бага байна. Хэрэв хорийг өгвөл би очъё гэв.

	Тэд нар удтал маргалдсаны эцэст мэхлэгч этгээд Моллад арван таван зоос өгөх болж түүнийг шүүх рүү дагуулан явлаа. Шүүгч эхлээд гомдол мэдүүлэгчээс, дараа нь өр өгөх ёстой хүнийг байцааснаа дараа нь Моллагаас:

	— Чи гэрчийн этгээд үү? гэж асуув.

	— За тиймээ. 

	— Чи өөрийн нүдээр үзсэн үү?

	— Тийм ээ,.

	— Сайн байна. Чи юу харснаа хэл.

	— Би, энэ хүн тэр хүнд зуун пүү арвай зээлээр өгөхийг харсан.

	— Энэ хүн буудай өгсөн гээд чи болохоор арвай гээд байдаг чинь юу билээ.

	— Одоо учрыг нь өчье. Энэ хүн гар татаагүй бол би буудай л гэж хэлэх байсан юм. 

	Шүүгч учрыг ойлгон:

	— Тэр яаж гар татсан юм бэ? гэхэд нь Молла:

	— Сүүлийн үед би нэг л азгүй байгаа юм. Энэ хүн над дээр ирж «намайг хуурамч мэдүүлэг өг, тэгвэл арван зоос өгье» гэсэн юм. Би хорийг өг гэлээ. Энэ хүн арван таваас илүү өгөхгүй гэсэн. Тэгээд л би тэр харамлаж байгаа бол би буудайны оронд арвай гээл хэлж орхиё гэж дотроо шийдсэн юм даа гэжээ.

	 

	 


ДЭГДЭЭХЭЙТЭЙ ТАХИА

	 

	Молла Насреддин хотын бүх санваартнуудыг залхаасан байжээ. Эцэст нь тэд нар цугларч, Төмөрт гомдол мэдүүлэхээр болжээ.

	Молла хэрэг буруугаар эргэж болохыг ойлгож байлаа. Тэгээд тэр удаан бодсоны эцэст хэдэн дэгдээхэйтэй тахиа худалдан авч, түүнийгээ хааны түшмэлд бэлэглэжээ.

	Төмөрийн өмнө өөрийгөө хамгаалахыг гуйжээ.

	Дараа өдөр нь Төмөрийн тушаалаар Молла Насреддин болон санваартнууд түүнд бараалхав.

	Тэд нар өөрсдийн гомдол саналыг мэдүүлж гарчээ. Дараа нь түшмэл босож, урагшаа гарч зогсоод Моллаг магтаж гарчээ. Түшмэлийн үгийг сонссон Төмөр Моллагаас:

	— За сайн байна. Чи өөрийгөө зөвтгөж юу гэж хэлмээр байна? гэхэд нь Молла:

	— Эзэнтний алдар бадартугай! Дэгдээхэйтэй тахиа, миний талаар ашигтай бүхнийг хэлчихсэн, миний хувьд нэмж хэлэх юм алга гэсэн гэнэ.

	 

	 


ЗАХИРАГЧИЙН ҮҮРЭГ

	 

	Хөрш хоёр өглөө босонгоо байшингийнх нь хооронд нохой баасан байхыг үзэцгээжээ. Тэр хоёрын хэн нь ч түүнийг цэвэрлэхийг хүссэнгүй. Тэг тэгсээр бүр энгэр заамандаа хүрэлцэн эцэст нь хотын захирагчид зарга мэдүүлэн очжээ. Захирагч угийн Моллад дурамжхан байдаг, уг хэргийг шийдэх үүргийг өгөхөөр шийджээ.

	Ингээд Моллаг дуудаж, улс амьтныг цуглуулав. Захирагч инээмсэглэн Моллад хандаж:

	— Молла, энэ хоёр заргалдаж ирээд байгаа улс. Их чухал хэрэг учраас би чамайг дуудуулсан юм. Чи ийм хэргийг маш түргэн үнэн зөвөөр шийддэг хүн гэжээ.

	Молла, хөрш хоёрын гомдлыг сонсоод захирагч өөрийг нь доромжлохоор дуудсаныг ойлгов. Тэгээд огт сандарсангүй,

	— Нохой гудамжинд баасан байна. Энэ газар бол та нарт биш, эзэн хаанд харьяалагдах ёстой. Эзэн хааны төлөөлөгч бол энд хотын захирагч байгаа юм. Учир иймд түүнийг та нар биш, захирагч цэвэрлэх ёстой! гэжээ.

	 

	 


МОЛЛА ХЭРЭГ ШҮҮСЭН НЬ

	 

	Моллаг хотын шүүгч байх үед түүн дээр нэгэн харуул ирж хэлсэн нь:

	— Эрхэм шүүгч ээ, гудамжинд нэг бух нөгөөгөө ольж орхилоо. Үүнийг хуулиар яаж шийдэх ёстой вэ? гэхэд нь Молла:

	— Яваад хоёр эзнийг нь дуудаад ир гэв.

	— Мөргөсөн бух бол танайх. Мөргүүлж үхсэн нь танай хөршүүдийн нэгнийх нь.

	— За байз, одоо яах хэрэгтэй вэ? гэж бодож байснаа

	— Мөргөсөн бухаас өшөө авна гэлтэй биш дээ гэв.

	— Ээ золиг гэж би андуурсан байна. Мөргөсөн нь танай айлынх, үхсэн нь өөрийнх чинь байсан юм байна гэж харуул хэлбэл Молла:

	— Тийм үү? Тэгвэл ч өөр хэрэг шүү. Аль вэ, энэ номыг аваад аль, юу гэснийг нь харна шүү гэсэн гэнэ.

	 

	 


ХЭНИЙХ НЬ ЗӨВ БЭ?

	 

	Молла Насреддинийг хотын захирагч байх тэр нэгэн үед, түүн дээр хоёр хүн маргалдан гомдол мэдүүлж иржээ.

	Молла эхний хүний ярьсныг анхааралтай сонсож суутал, тэр яриагаа дөнгөж дуусангуут:

	— Одоо, миний зөв байж уу, үгүй юу гэдгийг хэлээд өг гэхэд нь Молла:

	— Хонгор минь чиний зөв гэлээ.

	Эхний гомдол мэдүүлэгч суулаа. Хоёр дахь нь босож, эсрэг этгээдээ эхнээсээ эцсээ хүртэл худал хэлсэн болохыг батлахаар байдгаараа зүтгэж гарлаа. Эцэст нь мөн л:

	— Одоо шүүгч та миний зөв эсэхийг хэлж өгнө үү? гэхэд Молла:

	— Хонгор минь таны зөв гэж давтан хэлжээ.

	Энэ үед тэнд байсан Моллагийн хүү эцгийнхээ хариулахыг сонсоод:

	— Та, тэд нарыг аль алиныг нь зөвтгөөд байх юм Тийм байж болох уу даа гэхэд нь Молла:

	— Хүү минь, чиний ч зөв гэв.

	— Тэгээд хэн нь буруутан болж байна даа гэж хүүгээ асуухад Молла:

	— Намайг захирагчаар томилсон тэр тэнэг л буруутан байхгүй юу гэсэн гэнэ.

	 

	 


МОЛЛАГИЙН ХУТГА

	 

	Молла нэг удаа бүсэндээ том хутга зүүгээд шашны сургууль орохоор гарчээ. Замд салхи ихтэй байсан учир хормойг нь хөөрөгдөн хутгыг ил гаргажээ. Тэр үед засгаас биедээ зэвсэг авч явахыг, хорьсон байж л дээ. Моллаг баривчлан захирагчид хүргэжээ. Захирагч

	— Чи« эзэн хааны тушаалыг сонсоогүй юу? Яагаад зэвсэг зүүж явдаг билээ? гэхэд Молла:

	— Ноён захирагч, энэ бол зэвсэг биш, харин хутга.. Энэ заримдаа шашны хичээлд хэрэг болдог юм гэв.

	— Хичээл хийхэд хутга ямар хэрэг байна?

	— Би энэ хутгаар номын алдаа засдаг юм. Захирагч хилэгнэн уурлаж:

	— Чи номын алдаа засах гэж хутга зүүсэн гэв үү? Хутгаар яаж номын алдаа засдаг байна гэхэд нь Молла уртаар санаа алдан:

	— Заримдаа ном зохиогчид хутгаар бүү хэл сүхээр засаж болохооргүй алдаа хийх юм байна шүү дээ гэсэн гэнэ.

	 

	 


АЛГАДАХЫН ҮНЭ

	 

	Нэг удаа Моллаг замаар явж байтал нэгэн ,хүн араас нь хүзүү рүү нь дэлсжээ. Молла эргэж харахад огт танихгүй хүн байв. Тэр хүн Моллаг андуурч цохисондоо царай нь улайн уучлалт гуйж гарав.

	— Уучлаарай, би андуурчээ. Араас чинь хараад өөрийнхөө нэг найзыг болгоод тоглоод цохичихлоо.

	Молла ихэд дургүйцэн доромжлогчийг шүүхэд аваачжээ. Тэр этгээд шүүгчийн найз нь байжээ. Шүүгч ямар нэгэн аргаар найзыгаа Моллагаас салгахыг бодоод:

	— Молла, тэр чамайг андуурч цохисон байна шүү дээ. Хэрэв чи түүнийг уучлахыг хүсэхгүй бол, оронд нь нэг цохиж аваад л авцаа өгцөөгүй болно биз гэжээ.

	Молла зөвшөөрсөнгүй .Тэгэхэд нь шүүгч:

	— Тэгвэл энэ хүнийг нэг алтан зоосоор торгож чамд өгье гэв.

	Гомдоогч мөнгөгүй хэмээн өчив. Шүүгч, түүнийг мөнгө авчруулахаар гэр лүү нь явуулаад, эргэж ирэх хэрэггүйг битүү дохиогоор ойлгуулжээ.

	Молла, нэг цаг, хоёр цаг хүлээгээд эцэст нь эргэж ирэхгүй нь гэдэгт эргэлзэхээ болив. Тэгээд ямар юм болоод байгааг ойлгон, шүүгч рүү очиж,

	— Шүүгч гуай, нэг алгадах чинь хуульд зааснаар алтан зоосны үнэтэй байна уу? гэв.

	— Тийм ээ, гэх шүүгч хариуллаа.

	Молла, байдгаараа далайж байгаад шүүгчийг нэг сайн алгадаад:

	— Надад түүнийг хүлээх цаг алга. Түүнийг ирэхээр нь миний алтан зоосыг аваарай гэсэн гэнэ.

	 

	 


ЧИ ХАЗСАН 

	 

	Төмөр, Моллаг нэг хэсэг хотын шүүгчээр томилсон тухай яриа байдаг.

	Нэгэн удаа түүн дээр хоёр хүн гомдол мэдүүлж иржээ. Нэг нь нөгөөгөө заан:

	— Шүүгч гуай энэ хүн миний чихнээс хазсан юм гэхэд нөгөө нь андгайлан:

	— Энэ худал хэлж байна. Би тэгээгүй, тэр өөрийнхөө чихийг хазсан юм гэжээ.

	Молла, хүн өөрийнхөө чихийг хазаж чаддаг эсэхийг ойлгож ядаад удаан бодсоны эцэст:

	— Та нар явцгаа, хагас цагийн дараа ирээрэй гэв. Тэд явцгаалаа.

	Молла ч гарч, гэртээ очин, хүн өөрийнхөө чихийг хазаж чадах эсэхийг туршиж гарав. Тэр маш их хичээсэн боловч болж өгсөнгүй. Тэгээд бүр байрандаа эргэлдсээр, тархи нь эргэж, шалан дээр чанга унан, нүүр толгойгоо гэмтээв. Дараа нь чүү ай босож, шархаа боогоод, орь дуу тавьсаар албандаа очив.

	Хагас цагийн дараа гомдол мэдүүлэгчид ирж, тэдний нэг нь дахин: 

	— Шүүгч гуай, бурхан минь, тэр миний чихийг хазсан шүү гэхэд нөгөө нь:

	— Үгүй, тэр өөрийнхөө чихийг хазсан гэж зүтгэв!

	Молла ихэд уурлан:

	— Чи ичгүүргүй худал ярьж байна! Хэрэв тэр өөрийнхөө чихийг хазсан юм бол яагаад толгойгоо хагалаагүй байгаа юм бэ? Ганц үүнээс харахад л тэр өөрөө биш, чи түүний чихийг хазсан байж таарна гэсэн гэнэ.

	 

	 


ЗАХИРАГЧИЙГ ЗЭМЛЭСЭН НЬ

	 

	Молла ямар нэгэн зүйлээс болж, нэг хүнтэй муудалцаад, түүнийгээ захирагчид хүргэж өгчээ. Үүнээс хэд хоногийн өмнө Молла өөр нэг хэргээр захирагч дээр ирчихсэн байжээ. Захирагч Моллаг харангуутаа:

	— Молла, чи наашаа хоёр дахь удаагаа ирж байна. Энэ чинь шившигтэй хэрэг биш үү? гэхэд Молла: 

	— Тэгээд яачихаа вэ? гэжээ.

	— Юуны чинь тэгээд яачихаа вэ гэж?

	— Шударга сайн хүмүүс нааш ирдэггүй юм гэдгийг чи мэддэггүй юм уу?

	— Би бол ч наашаа дөнгөж хоёр дахь удаагаа л ирж байна. Харин та бол өдөр бүр ирдэг шүү дээ... гэсэн гэнэ.

	 

	 


ТОСТОЙ ДОМБОНЫ АЛДАА

	 

	Моллад шүүгч дээр очих хэрэг гарч л дээ. Гэвч цаадах нь хэргийг хойшлуулсаар л байв. Эцэст нь Молла хээл хахуульгүйгээр очоод тусгүй гэдгийг ойлгожээ. Тэр захаас домбо худалдаж аваад, түүнийгээ шавраар дүүргэн, дээр нь жаахан тос хийгээд, шүүгчид аваачиж өгчээ. 

	Шүүгч, тосыг үзэнгээ Моллад хэрэгтэй бичиг үйлдэн өгч, түүнийг хүндэтгэлтэйгээр үджээ.

	Шүүгч Моллаг гарсны дараа тосоо өөр саванд юүлэх болж сая залилагдсанаа мэджээ. Тэр уурлан өөрийн туслахыг араас нь илгээжээ. Элч, Моллагийн араас ирж, шүүгчид чухал хэрэг гараад байгааг хэлэв.

	Молла, өөрийнх нь заль илэрснийг мэдсэн боловч, шүүгч дээр очихоос өөр зам байсангүй. Шүүгч Моллаг харангаа их хорсолтойгоор

	— Молла, наад бичгээ нааш нь өгөөд орхи! Буруу биччихсэн байна засаад өгье гэхэд Молла инээмсэглэн

	— Шүүгч гуай бүү санаа зов! Би бичгийг уншсан ямар ч алдаа байгаагүй. Харин тостой домбонд л алдаа байсан байж таарна. Харин бичиг дэх алдааны хувьд бол тайван байж болно гэсэн гэнэ.

	 

	 


ТААЛЛААРАА Л ӨМС

	 

	Нэг шөнө Молла гэртээ харьж яваад гудамжинд нэгэн хүн хэвтэж байгааг харжээ. Дөхөж очоод хотын шүүгч согтуу хэвтэж байгааг мэдэв. Тэгээд Молла түүний бүх хувцсыг тайлж аваад явчихжээ.

	Гэрэл гэгээ гарсан хойно шүүгч сэрээд харсан чинь чармаа нүцгэн хэвтэж байлаа. Арай ядан хариад хувцсаа хулгайлсан этгээдийг болгож тавина гэж тангараглажээ.

	Өглөө нь шүүгч зарцаа дуудаж, хувцсыг нь барьсан хэнийг боловч барьж ир гэж тушаагаад, зах руу явуулжээ.

	Молла Насреддин ч тэр өглөө албаар шүүгчийн чалам малгай нөмрөгийг нь өмсөөд зах руу гарчээ.

	Шүүгчийн зарц, эзнийхээ хувцсыг танин, Моллаг баривчлан шүүгчид авч иржээ.

	Түүн дээр ирэнгээ Молла олон хүн цуглуулсан байхыг олж үзээд, шүүгчид эхэлж дуугарах зав өгөлгүй:

	Сайн байна уу? Шүүгч гуай!

	— Сайн уу? Хүлээж бай! Би энэ улсуудтай ярьж дууссаны дараа ярилцъя.

	— Үгүй дээ шүүгч гуай надад маш яаралтай ажил байна. Би хүлээж чадахгүй.. Өнгөрсөн шөнө гэртээ харьж яваад гудамжинд нөмрөг, чалма малгайтай согтуу хүн байхыг үзлээ. Түүнтэй хулгайч тааралдвал хувцсыг нь тононо гэж бодлоо. Тэгээд юу байгааг нь тайлж аваад гэртээ харьсан. Май, үүнийг нь ав. Би танаас эзнийг нь олж, эд бүгдийг эргүүлэн өгөхийг хүсэж байна гэв.

	Шүүгч хэрэг бишдэж байгааг ойлгон, цугларагсдыг хараад тэдний өмнө шившиг болохгүйн тулд Моллад хандан: 

	— Наад хувцасны чинь эзэн өөдгүй золигийг харах ч хүсэл алга. Үүнийг чи аваад тааллаараа өмс гэжээ. 

	 

	 


МОЛЛА ИЛЖГЭЭ ОЛСОН НЬ

	 

	Моллагийн илжиг алга болжээ. Хэн нэг нь түүнд: 

	— Чиний илжгийг эзэн хаан захирагчаар томилсон гэж хэлчихжээ.

	Молла хэсэг бодсоноо:

	— Чи зөв ярьж байна. Миний илжигний ихэмсэг бардам байдал өр нь харагдаад байдаг юм. Тэгээд ч! эзэн хаан тэр хоёр эртний танил. Цаашдаа юу болохыг очиж үзье гээд ногт жаахан арвай аваад, хотын захирагчийнх руу очвол түүнийг олон хүн тойрсон байлаа. Молла, захирагчид арвайгаа харуулан шивширлээ.

	Захирагч түүнийг гайхан харав.Тэнд цугларагсдад хандаж Молла:

	— Тэр, яаж хамраа сөхөн ихэмсэг байгааг нь харцгаа даа. Өндөр тушаалд гармагцаа өөрийн эзнээ танихгүй болдог байна. Өчигдөрхөн илжиг байгаагүй юм шиг! гэв.

	Тэгээд Молла захирагч руу аяархан ойртож эрүүний сахлаас нь шүүрэн ногтлов.

	Захирагч ориллоо. Зарц нар нь гүйлдэн ирж Молла руу дайран түүнийг сайтар залхаав.

	Молла тэдэнд хашхиран:

	— Миний илжгээр захирагчаа болгосон нь багадаа юу? Одоо бүр намайг зодож байна гээч! Гэвч үүнд та нар буруутай биш ээ. Эзэн хаан буруутай. Тэр л миний илжигтэй нөхөрлөн, түүнийг надаас хагацааж, захирагчаар томилсонд байгаа юм гэжээ.

	 

	 


ШҮҮГЧИЙН ТОЛГОЙ

	 

	Хотын шүүгч Моллаг үзэж чаддаггүй байжээ. Молла нэг удаа түүнтэй ажлаар уулзах хэрэг гарсан байна. Шүүгчийн байшинд ойртож яваад, шүүгчийг цонхноосоо түргэн холдохыг нь харчихжээ. Моллаг хаалга тогшиход зарц гарч ирэн:

	— Хэн чамд хэрэгтэй вэ? гэж асуухад Молла:

	Би шүүгчтэй уулзах хүсэлтэй байна гэв.

	— Эзэн гэртээ байхгүй. Зах явсан.

	— Зах явахдаа толгойгоо цонхон дээр бүү орхиж бай гэж эзэндээ хэлээрэй. Тэгэхгүй бол хүмүүс гэртээ байна гэж бодох юм байна гэсэн гэнэ.

	 

	 


НҮГЛЭЭС ЗУГТСАН НЬ

	 

	Моллагийн байшин шүүгчийнхтэй зэргэлдээ байжээ. Нэг удаа ширүүн бороо орж гэнэ. Молла, шүүгч гэр рүүгээ гүйж явахыг хараад цонхоороо цухуйн: 

	— Шүүгч гуай, та бороо бол тэнгэрийн ивээл гэж дандаан ярьдаг шүү дээ. Тэнгэрийн ивээлээс зугтах бол нүгэл. Юундаа гүйнэ вэ? гэхэд шүүгч аажимхан алхан, усан гүзээ болтлоо норов.

	Хэдэн өдрийн дараа дахин азарган бороо орлоо.

	Молла зах ороод эргэх замдаа бороонд цохиулан гүйж явлаа. Шүүгч түүнийг цонхоор хараад:

	— Молла, тэнгэрийн ивээлээс бүү зугт. Чи юунд гүйгээд байна вэ? гэж хашхирахад нь Молла:

	Шүүгч гуай та ойлгохгүй байна. Би тэнгэрийн ивээлээс зугтаагүй. Харин би түүнийг гишгэлэхгүйг л хичээж байна. Тэнгэрийн буяныг гишгэлэх нь нүгэл. Тэгээд л нүглээс зугтаж явна гэсэн гэнэ.

	 

	 


ЗҮҮД

	 

	Моллаг шүүгч байх үед нэг зальтай баян ямар ч гэмгүй хөршийгөө түүнд чирэн авчирч:

	— Энэ надад өртэй гэж зүүдэллээ. Тэгээд өрөө өг гэсэн чинь татгалзаад байх юм гэв.

	Молла хэсэг бодсоноо:

	— Чиний зөв. Чи зүүдэндээ үзсэн бол тэр чамд өртэй л байж таарна. Гэвч энэ хууль шүү юманд энэ талаар юу ч заасангүй. Хуулиар бол зүүдний өрийг авах гэсэн юм алга. Тэгэхээр чи явж унт. Хэрэв дахиад тийм зүүд зүүдэлбэл сэрэлгүйгээр над дээр ирээрэй.Би тэр мөнгийг чинь аваад өгөмз гэсэн гэнэ.

	 


САЛСАН НЬ

	 

	Молла Насреддин дээр нэг хүн ирээд:

	— Та намайг эхнэрээс минь салгаад өгөөч гэв. Молла зөвшөөрөн, үзэг цаас авч тухлан суугаад:

	— Эхнэрийн чинь нэр хэн бэ? гэж асуув.

	Ирсэн хүн хэчнээн хүч гаргасан боловч, санаанд нь орохгүй учир мэдэхгүй гэж хариулав.

	— За тэгвэл эхнэр чинь хэдэн настай вэ?

	Өнөө хүн нүдээ эргэлдүүлэн, нүүрээ улайлган бодсон боловч эс олсондоо балмагдаж эцэст нь мэдэхгүй гэж хэллээ.

	— За тэгвэл яах вэ. Аль омгийнх болохыг нь хэлчих гэхэд бүр ч мэдэхгүй гэдгээ хэлжээ. Молла үзэг цаасаа хойш тавин, 

	— Та нарын бие биедээ ямаршуухан байдгийг үзэхэд, бурхан аль хэдийн салгачихсан юм байна шүү дээ. Харин чиний нааш ирдэг илүүдэж гэсэн гэнэ. 

	 

	 


ХУВААСАН НЬ

	 

	Нэгэн удаа шүүгч дээр гурван хүн гомдол мэдүүлж иржээ. Шүүгч тэдний яриаг сонсоод, дундаа худалдаж авсан арван долоон илжгийг нь яаж хувааж өгөхийн учрыг олж чадсангүй. Уг нь нэг нь бүх мөнгөний тэн хагасыг, хоёр дахь нь гуравны нэгийг, гурав дахь нь есний нэгийг тус тус төлсөн байжээ. Шүүгч ихэд хичээсэн боловч яаж ч шийдэж чадахгүй болохоороо Молла Насреддинийг дуудахад хүрчээ. Молла илжгээ унасаар ирэв. Тэгээд заргалдагчдын яриаг анхааралтай сонссоны эцэст:

	— Тэгээд та нар илжгээ яаж хуваах хүсэлтэй байна вэ? гэв.

	— Бид илжгийг гаргасан мөнгөнийхөө хэрээр хуваах хүсэлтэй байна. Гэхдээ бүх илжиг маань бүрэн бүтнээрээ л байх ёстой гэхэд Молла босож, тэднийг илжиг рүү нь дагуулан очив. Тэгээд өөрийн илжгийг нэмж арван найм болгоод хуваах ажилдаа оров. Гэтэл маргалдагчид:

	— Чиний илжиг бидэнд хэрэггүй. Чамаас гарз гарах ямар хэрэг байна. Чи зөвхөн бидний илжгийг л эздэд нь хувааж өг тэд Молла:

	— Молла Насреддин та нарт илжгээ өгчихөөр тэнэг амьтан биш гэж инээмсэглэн хэлээд, — Ялимгүй тэвчиж үз, одоохон та нар өөрсдийнхөө илжгийг авч минийх өөртөө үлдэнэ гэв.

	Дараа нь тэр нэгдүгээр хүнээс:

	— Чи хагас мөнгийг төлсөн гэл үү?

	— Тийм ээ,.

	Молла есөн илжгийг түүнд өгөөд,

	— За энэ чиний хувь гэв.

	Тэгээд хоёрдугаар хүнээс:

	— Чи гуравны нэгийг гаргасан гэл үү?

	— Тийм ээ,.

	— Чамд зургаан илжиг оногдох болно. Тэгнэ биз?

	— За түүнээс олонгүй байх.

	Эцэст нь Молла гуравдугаар хүнээс:

	— Чи есний нэгийг гаргасан. Энэ бол арван наймаас хоёр нь байх болно. Тийм биз.

	— Энэ яах аргагүй зөв гэж гуравдугаар хүн хариулав. Молла түүнд хоёр илжгийг өгөөд, өөрөө илжгээ унан гэрийн зүг явсан гэнэ.

	 

	 


МОЛЛАГИЙН ШИЙДВЭР

	 

	Нэг удаа шүүгч дээр хоёр хүн иржээ. Тэр хоёр дундаа нэг тэмээ худалдан авсан байжээ. Нэг нь өртгийн дөрөвний нэгийг, нөгөө нь дөрөвний гурвыг гаргасан гэнэ. Тэгээд тэмээгээрээ ачаа зөөж олсон ашгаа дөрөв хуваан, их мөнгө төлсөн нь гурван хувийг, бага мөнгө төлсөн нь нэг хувийг авдаг байжээ. Гэтэл нэг удаа гол гарч яваад тэмээ нь усанд живжээ. Тэмээний ихэнх өртгийг төлсөн хүн өөртөө учирсан алдагдлыг нөхөхийн тул нөгөөгөөсөө мөнгө шаарджээ. Цаадах нь ядуу учир юу ч төлөх тэнхээ байсангүй. Шүүгч уг хэргийг шийдэхийг хэчнээн хичээвч яаж ч чадсангүй. Түүнээс гадна ядуу хүн:

	— Тэр, тэмээ авахад надаас гурав дахин илүү мөнгө гаргасан боловч, өнөөг хүртэл ашгаа надаас гурав дахин их авч байсан гэжээ.

	Шүүгч Молла Насреддинийг дуудав. Молла гомдлыг чагнан, цаг ямагт баян нь ярьж, ядуу нь дуугүй суугаад байгааг ажиглав. Баян, шүүгчийг өөрийн талд татахыг хичээж байв. 

	Молла 

	— Тэмээг живэхэд ямар нэгэн ачаа тээш байсан уу? гэсэнд: 

	— Үгүй. Юу ч байгаагүй гэв. 

	— Тэгэхээр тэмээ ачааны хүндээс биш өөрийнхөө хүндээс живсэн байна. Ер нь тэмээний ихэнх хэсэг өөрөөр хэлбэл дөрөвний гурван хувь нь чинийх зөвхөн нэг хувь нь түүнийх. Тэгэхээр чиний илүү хүнд хэсэг л тэмээг живүүлсэн байна. Одоо чи энэ хүний тэмээ авахад төлсөн тэр хувийг эргүүлж өгөх ёстой.

	— Үгүй, миний хувь хүнд байгаагүй.

	— Хэрэв та хоёрын хувь ижил л байсан юм бол, чи юунд энэ хүнээс мөнгө нэхсэн юм бэ?

	— Би илүү мөнгө гаргасан болохоор л.

	— Тэгэхээр л чиний хувьд хүнд байсан хэрэг дээ.

	Шүүгч Моллаг үнэн юм хэлж байна гэж үзээд,

	баянаас ядуугийн анх төлсөн мөнгийг гаргуулж ядууд нь өгүүлжээ.

	 


ӨР ШИРГҮЙ БОЛСОН НЬ

	 

	Нэг ядуу хүн талхны хатсан зах олж аваад гуанзны хаалган дээр очжээ. Тэр амьдралдаа нэг ч удаа халуун хоол идэж үзээгүй агаад, энэ удаа сайхан үнэр савсах шорлогтой хоовон руу харж байгаад талхаа үмхэлж гарчээ.

	Үүнийг тогооч ажиглан, нөгөө хүнийг явах болоход, гараас нь шүүрэн авч

	— Шорлогын үнэ төл! гэж шаардав. Ядуу эр:

	— Би таны шорлогийг идээгүй байж үнийг нь төлнө гэдэг юу гэсэн үг вэ? гэжээ.

	— Тэгэхдээ чи түүнийг харж, гарч буй үнэрийг нь аван талхаа идсэний төлөө үнэ төлөх ёстой.

	Ядуу эр явуулахыг гуйн, хэчнээн гуйж гувшсан боловч тогооч түүнээс эс салан, эцэст нь шүүхэд очив.

	Тэнд тохиолдлоор Молла байжээ. Шүүгч тогоочийн гомдлыг сонсоод Моллад:

	— Энэ хэргийг би авахгүй. Чи шийдчихэж чадах зүйл байна гэжээ. Молла тэгэхэд нь:

	— Энэ хөөрхий амьтан шорлогийг чинь идээгүй байхад түүнээс юу авах гэсэн юм бэ? гэж асуув.

	— Тэр идээгүй ч гэсэн миний шорлогийг харж үнэрлэж байсан. Үүнийгээ төлөх ёстой.

	— Аа, та зөв ярьж байна. Тэр төлөх ёстой гэхэд тогооч баярлан, Молла ядуугаас хэдэн зоос авч өөрт нь өгөх нь гэж бодож байв.

	Гэтэл Молла халааснаасаа мөнгөтэй түрийвч гарган, тогоочийн чихэнд шажигнуулан 

	— Сонсож байна уу? гэв.

	— Юуг?

	— Мөнгөний чимээг

	— Сонслоо.

	Ингэхээр одоо өр ширгүй болсон. Эндээс тонил.

	— Би ямар ч юм аваагүй шүү дээ гэж тогооч уурлав.

	— Тэр өөрийн чинь шорлогийг харсан, үнэрлэсэн. Чи миний түрийвчийг харсан, мөнгөний чимээ сонссон. Ингэхээр та хоёр хоёул өр шир, авцаа өгцөөгүй болох нь тэр гэжээ.

	 


ТӨЛСӨН НЬ

	 

	Моллагийн хөрш нэг ядуу өвгөн байдаг байжээ Өвгөн бүхий л амьдралынхаа турш ойрын ууланд мод бэлтгэж, түүнийгээ зах гарган зарж, бор хоног өнгөрүүлэн ходоодоо тэжээдэг байжээ. Тэр нэг удаа ойгоос том тэвэр түлээ үүрч яваад, ихэд ядарсан учир хэсэг амрахаар шийдэж ачаагаа газар тавьжээ. Тэгээд цаашаа хөдлөх гэтэл ачаагаа хөдөлгөж чадсангүй. Нас нь өтөлж, бие нь сульдсан амьтанд дэндүү хүндэдсэн ачаа байжээ.

	Энэ үед замаар нэгэн хүн явж байлаа. Өвгөн тэр хүнээс түлээгээ үүрэн босоход нь туслахыг хүсжээ.

	Нөгөө хүн хүсэлтийг нь биелүүлэхийн өмнө өвгөнөөс:

	— Хэрэв би түлээг чинь үүрүүлж өгвөл, үүний төлөө та надад юу өгөх юм бэ? гэхэд нь өвгөн

	— Хонгор минь, надад чамд өгөхөөр юм юу байна даа? Юу ч алга гэжээ. Нөгөө хүн үг ч хэлэлгүй түлээг нь нуруун дээр нь тавьж өгөөд

	— Амласан «Юу ч алга»-аа өг гэж шаардав.

	— Эрхэм минь, чи надаас юу хүсээд байна вэ? Намайг зүгээр орхиж үзээч хэмээн удтал гуйв.

	Өнөө хүн орхих нь бүү хэл, бөөн шуугиан дэгдээж:

	— Тэгж ярихгүй, авч л байж сална. Түлээг чинь өргөж өгвөл юу өгөхийг би асуусан. Тэгэхэд чи «Юу ч алга» гэж хэлсэн. Би чиний ачааг өргөж өглөө. Одоо чи «Юу ч алга»-аа өг гэж шаардав.

	Өвгөн хэчнээн учирлан хэлэвч тэр огтхон ч тоосонгүй. Тэгж тэгж хөөрхий өвгөнийг шүүхэд аваачиж өгчээ. Шүүгч, тэдний хэргийг шийдвэрлэж эс чадаад Молла Насреддинийг дуудуулан:

	— Бурхан минь, Молла чи энэ хэргийг ав. Зөвхөн чи л түүнийг шийдвэрлэж чадна гэв.

	Молла зөөлөн жинтүү дээр тохойлдон сууж хоёулынх нь яриаг сонсов. Тэгээд гомдол мэдүүлэгчид хандаж:

	— Ах гуай таны зөв! Хэрэв тэр хүн таны тусалсны төлөө «Юу ч алга»-ыг амласан бол түүнээ өгөх л ёстой. Гэхдээ өөрөө ядуу юм. Түүнээс гадна Юу ч алга гэдэг хүн болгонд ч байдаг эд биш. «Юу ч алга»-ыг түүний оронд би чамд өгөхөөр тохирч болох юм шүү гэв. 

	Гомдол мэдүүлэгч зөвшөөрөв.

	Тэгээд Молла жинтүүгээ өргөн

	— Гараа сунгаад тэнд юу байгааг үз гэв.

	Гомдол мэдүүлэгч тэмтэрч үзээд юу ч олсонгүй. 

	Молла:

	— За чи юу олов? гэж асуув.

	— Юу ч алга.

	— Энэ бол чамд амласан нөгөө «Юу ч алга» чинь байгаа юм. Үүнээ аваад далд ор гэсэн гэнэ.

	 

	 


АЛЬ НЭГЭЭР НЬ ШИЙД

	 

	Нэг удаа Молла дээр гурван найз ирээд:

	— Молла гуай, бид гурав дундаа дөрвөн мөнгөтэй юм. Түүнийгээ хувааж авч чадахгүй байна. Та бидэнд туслаач! гэхэд Молла:

	— Нэг бол мөнгөө тэнцүүхэн хувааж, хоёр нь аваад гурав дахь нь дахин хоёр мөнгө олтол хүлээзнэх, эсвэл надад нэгийг нь өгөөд хүн бүр адилхан нэг нэгийг авч болох юм гэжээ.

	 

	 


МОЛЛА, БАЯН ХОЁР

	 

	Нэг өглөө Молла босонгуутаа:

	— Эй бурхан тэнгэр минь! Одоо болтол танаас би юу ч гуйж байгаагүй билээ. Харин одоо өөрийг чинь туршихыг хүсэж байна. Хэрэв чамд ид шид жинхэнэ хэрэг дээрээ байдаг л бол, одоо надад зуун алтан зоос өг гэж залбирчээ. Хажууд нь байсан эхнэр нь:

	Зуу ч гэх юу байх вэ. Бага ч байсан болно доо гэхэд Молла: 

	— Үгүй, бид аль хэдийн тохиролцсон. Ер нь ерэн ес байлаа ч гэхэд би авахгүй гэжээ.

	Моллагийн эхнэртэйгээ ярьсан энэ яриаг хөрш баян нь чагначхаад Моллаг даажигнахаар шийдэн ерэн есөн алтан зоостой хэтэвчээ дараагийн өглөө эрт яндангийн нүхээр унагажээ.

	Яндангийн нүхээр хэтэвч унахыг ажигласан Молла түүнийг авч онгойлгон үзвэл дүүрэн алтан зоос байв. Молла хэтэвчинд байгаа алтан зоосыг ахин дахин тоолж үзэхэд ерэн ес байжээ. Тэр царайгаа ч хувиргалгүй:

	— Ерэн есөн зоос өгсөн хүн чинь нэгийг өгөх л болно. Тэр нэг зоосоо өгтөл нь би хүлээж л байя гээд Молла хэтэвчтэй мөнгийг халаасандаа хийв.

	Хөрш баян хэрэг өөрөөр эргэхийг үзээд дээвэр дээрээс буун шууд Моллагийнд орж ирээд:

	— Нөхөр минь, миний алтан зооснуудыг өг гэхэд Молла:

	— Юун Алт? Чи зүүдэлж байна уу? Би чамд өртэй гэж үү дээ? гэв.

	— Миний яндангийн нүхээр унагасан алтыг өг. Би өглөө чиний мөргөлийн үгийг сонсоод хэлсэндээ хүрдэг эсэхийг чинь шалгахаар шийдсэн юм.

	— Би мөргөө ч үгүй. Яндангаар ч мөнгө унаж ирээгүй. Харин миний тоолдог мөнгө бол эхнэрийн минь өв хөрөнгө өчигдөрхөн авсан юм.

	Ингээд хоорондоо маргалдаж гарав. Баян Моллаг мөнгөө өгөхгүйг мэдээд:

	— Босоод ир, шүүхэд очицгооё гэв.

	— Бололгүй яах вэ шүүхэд очихоос татгалзах юм алга. Харин явган явж чадахгүй надад сайн илжиг авч ир.

	Алтаа авна гэж найдсан баян, Моллад сайн илжиг авч ирлээ.

	— Өчигдөрхөн эхнэр дээлийг минь угаасан. Би нойтон хувцастай явж чадахгүй.

	Баян, Моллад шинэ дээл авч ирлээ. 

	Молла хувцсыг өмсөн, илжиг унасаар шүүх рүү явлаа.

	Шүүхэд очоод баян бүгдийг өчин, Моллагаас алтан зоосоо авч өгөхийг шаардав. Шүүгч Моллад хандан Молла, чи юу хэлэх гэж байна? гэхэд Молла

	— Шүүгч гуай, юуны өмнө түүний өөрийн ухаантай байгаа эсэхийг асуугаач гэв.

	Баян ихэд уурлан: 

	— Энэ чинь юу гэсэн үг вэ? Би өөрийн ухаантай байна гэхэд

	— Сайн байна. Ямар өөрийн ухаантай хүн айлын яндангийн нүхээр ерэн есөн алтан зоосоо унагаж байх вэ дээ? гэв.

	Баян дахиад л Моллагийн хэлсэн үгэндээ хүрдэг эсэхийг шалгахыг хүссэнээ хэлэв. Молла:

	— Шүүгч гуай, энэ алт бол миний эхнэрийн эцгийн хөрөнгө байгаа юм. Манай хөрш өглөө намайг тоолж байхыг харчхаад авахаар шийдсэн байж л дээ. Худалдаачид гэдэг чинь ийм л өөдгүй улс. Миний унаж ирсэн илжгийг тэр бас минийх гэх бий гэхээс айж байна.

	— Тэгэлгүй яах вэ? Мэдээжийн минийх гэж баян хашхирав,

	— Шүүгч гуай, харж байгаа биз? Тэр, галзуурч гэж миний хэлэхэд та итгэхгүй байсан. Харж л байгаарай тэр одоо миний өмсөж яваа дээлийг минийх л гэх вий гэхэд баян бүр ухаан тавин:

	— Мэдээжийн минийх гэж байдгаараа орилов.

	Молла тайвнаар: 

	— Шүүгч гуай, жинхэнэ шүүгч хүн шиг шударга үнэнчээ харуулах болж байна даа гэв.

	Баяныг үнэхээр солиорч гэж үзээд, шүүгч түүнийг хөөж явуулжээ. 

	Харин Молла, алт, илжиг, дээлээ , аваад гэртээ харьсан гэнэ.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 Самрын идээг чихэр, бал бурамтай хольж хийсэн хутгамцаг

